
తెండు గుఱ్ఱము వేగ తెగువమైఁ గడఁగి - పొం" డన్నసాగరుల్ భుజశక్తి మెఱసి

నెరసి బ్రహ్మాండంబు నిండ గర్జించి - యఱువదివేవురు నాప్రొద్దె కదలి

యానాకమర్త్యంబు లంతయు వెదకి - కానక ధరణి వ్రక్కలు సేయఁదొడఁగి,

“యొక్కొక్కఁ డొక్కొక్కయోజనం బుర్వి - నక్కజంబుగఁ ద్రవ్వుఁడని యేర్పరించి

పరువడి పూర్వదిగ్భాగంబు తొడరి - ధర ప్రదక్షిణముగాఁ ద్రవ్వుద " మనుచుఁ

బొరిఁబొరి కుద్దాలభూరిశూలముల - ధర రసాతలమునందాఁకఁ ద్రవ్వుచును

బాతాళవాసులఁ బ్రకటసత్త్వముల - భూతసంతతులఁ జంపుచుఁ జెలంగుచును

వెస నప్పు డఱువదివేలయోజనము - లసమునఁ ద్రవ్వి రాయసమానబలులు.1150

భూరిసత్త్వములఁ జంబూద్వీప మిట్లు - వారక దిరిగి రావడిఁ ద్రవ్వు టెఱిఁగి,

యమరగంధర్వసిద్ధాదులు బెదరి - కమలగర్భుం డున్నకడ కేగి మ్రొక్కి,

“వనపర్వతద్వీపవతి యైనభూమి - చని త్రవ్వుచున్నారు సగరనందనులు

బలువడి సత్త్వసంపన్నంబులైన - జలచరంబులఁ బట్టి చంపుచు, మఱియు

వీఁడు యజ్ఞమునకు విఘ్నంబుఁ జేసె - వీఁ డశ్వహరుఁడంచు విడువక పట్టి,

బలియులై తమదృష్టిఁ బడువారినెల్ల - జలజసంభవ! వృథా చంపుచున్నారు.

దలఁచి నీ విది సమాధానంబు సేయవలయు” నన్నను బ్రహ్మ వారితో ననియెఁ

“గపిలమునీంద్రుఁడై కైకొన్నవాఁడు - తపము నవ్యయుఁడునై దామోదరుండు

అమ్మునికోపాగ్ని యందంద వారిఁ - గ్రమ్మి భస్మంబు గాఁగలవార లింక"

నని పల్క సురలెల్ల “నౌఁ గాక" యనుచుఁ - జని; రంత నక్కడ సగరనందనులు
1160

పిడుగులఁ బోలెడు భీకరధ్వనులు - కడుమ్రోయ నిలఁ బ్రదక్షిణముగాఁ గలయ

జుట్టును ద్రవ్వి యెచ్చోట ఘోటకము - పట్టుగానక తండ్రిపాలి కేతెంచి,

"యశ్వంబుపొడ గాన మఖిలంబు వెదకి - యశ్వచోరునిఁ గానమైతిమి దేవ!

యేమేమి సేయుదు మిటమీఁద" ననిన - భూమీశుఁ డలిగి యాపుత్త్రుల కనియె

“విశ్వంబు కలగొని వెదకి నాయెదుట - నశ్వంబు దేక మీ రరుదేరవలవ"

దని పల్క “నౌఁగాక" యనుచు నాసగర - తనయు లుధ్ధతి రసాతలమున కరిగి

యెలమి శిరఃకంప మలుకఁ గావించి - తలకొని యందంద ధరణి కంపింపఁ

“బరువడి పూర్వదిగ్భాగంబుఁ దొడఁగి - ధరఁ బ్రదక్షిణముగాఁ ద్రవ్వుద" మనుచు

దొరకొని యందఱు తూర్పుదిక్కెల్ల - నరసి గుఱ్ఱముఁ గాన కచ్చోట సకల

ధారణీమండలోద్ధరణముకుంద - చారుభుజాదండసమదండకాండ
1170

చతురగ్రముల ధరాచక్రంబు మోవఁ - జతురతగల శుభ్రసామజేంద్రంబు

బొడగాంచి సంప్రీతిఁ బూజించి యచటఁ - దడయక మరి బృహద్భానుదిక్కునకు

బోయి నానావిధంబుల నందు వెదకి - యాయశ్వరత్నంబు నందుఁ జొప్పడక

సతతదానచ్ఛటాసమ్మదామోద - భృతశిలీముఖపుండరీకాఖ్యగజముఁ

		 ఈ పేజీలో చివరి మార్పు 25 డిసెంబరు 2023న 01:43కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

